
115

E vergognoso burattin de vili

Impostoî mascheræ da liberali,

Che ghe fän e finezze ciù gentili

E e cortexie ciù averte e ciù geniali,

E e promisse ciù belle pe tradili,

No cessiàn d’adulâli e d’adorâli

Insensæ ciù d’un pesso e ancon ciù matti

Di Egizien ch’adoravan çiôule e gatti.

E aviàn questi buffoîn idolatræ

Feste da invexendâ quanti ommi e donne

Son ne-i borghi, në ville e në çittæ,

Statue, inscrizioîn, trofei, bùsti, colonne,

Ritræti fâsi e vei moltiplicæ

Ciù che quelli di Cristi e de Madonne,

Elogii in mille bocche e in mille fêuggi

Da insordî i öege e da fa perde i êuggi.


117

Ma ben diversa sä de quelli a sorte,

Che in Italia tegniân sveggiôu e vivo

O pensceo d’êse libera, uña e forte

Pe tradûe poi l’ideale in effettivo;

In lô cö bando, co-a prexon, co-a morte

Sä punio l'infeliçe tentativo,

E l'atto eroico, ô splendido sûccesso

Pagôu d’ingratitudine e dispresso.

E in parte a moltitudine ingannâ

Da tanti solenniscimi impostoî

A trattiâ quelli che a vorriàn sarvâ

Da matti, da imbroggioîn, da traditoî!

Coscì l'ingrata biscia, liberâ

Da-ô freido o da-ô pericolo de moî,

A mordeiva ô paizan chi l’ascadava

Ne-ô so mæximo sen e ô ravvivava.

